इक्षु
टिप्पणी : उणादि कोश ३.१५७ में इक्षु की व्युत्पत्ति इष-इच्छायाम् धातु से कही गई है। यह हो सकता है कि इक्षु इषु या तीर की पूर्व अवस्था हो। साधक के अन्दर जो दिव्य पर्जन्य वृष्टि होती है, उससे उसकी इन्द्रियों को इक्षु या मधु प्राप्त होता है। इस आनन्द को अन्तर्मुखी करके इसे ऊर्ध्वगामी इषु/तीर का रूप देना होता है। यह ऊर्जा ऊर्ध्वगामी तभी होगी जब पार्थिव स्तर की प्रवृत्तियां, जिन्हें पितर कह सकते हैं, तृप्त हो जाएंगी। मैत्रायणी संहिता १.१०.१७ में इक्षुशलाका को पितरों का रूप कहा गया है। भावनोपनिषद २३ में काम के धनुष को इक्षुधनुष कहा गया है जिससे वह शब्द, स्पर्श, रूप, रस व गन्ध नामक ५ तन्मात्राओं रूपी ५ पुष्पबाण चलाता है। इसके अतिरिक्त, मैत्रायणी संहिता ३.७.९ में प्रजापति के पक्ष्मों को अश्ववाल और भ्रुवों को इक्षुकाण्ड कहा गया है जिसका निहितार्थ अपेक्षित है। अथर्ववेद परिशिष्ट ९.२.१ में तिलधेनु दान विधि के संदर्भ में तिल धेनु की जङ्घाओं में इक्षुकाण्ड रखने का उल्लेख है। 
प्रथम प्रकाशन : १९९४ ई.

इक्ष्वाकु
टिप्पणी : इक्ष्वाकु शब्द केवल ऋग्वेद १०.६०.४ तथा अथर्ववेद १९.३९.९ में प्रकट हुआ है। ऋग्वेद की ऋचा के अनुसार पांच कृष्टियों/इन्द्रियों के अन्तर्मुखी होने पर इक्ष्वाकु धन प्राप्त करता है। इक्ष्वाकु शब्द को वाक् के रूप में समझ सकते हैं अर्थात् हमारी बाहरी अभिव्यक्तियां, इन्द्रियां इक्षु या मधु से जुडी हुई हैं। लेकिन यह इक्षु बाह्य संसार में नहीं, अपितु हमारे अन्दर दिव्य वर्षा से उत्पन्न होता है। पुराणों में इक्ष्वाकु को इड/वर्षा का अनुज कहने का तात्पर्य यही है। पुराणों की अधिकांश कथाएं यम, नियम आदि द्वारा इस मधु को प्राप्त करने से सम्बन्धित हैं। 
प्रथम प्रकाशन : १९९४ ई.
